
MINUTI

Il-Minuti tal-Laqgħa Nru 12 li saret fit-12 ta’  Mejju 2025, ġew konfermati. 

PREŻENTAZZJONI TAR-RAPPORT ANNWALI TAL-BANK ĊENTRALI TA’ MALTA GĦALL-2024

IĊ-CHAIRPERSON (Onor. Alex Muscat): Din hija preżentazzjoni li ssirilna kull sena. Għal darb’oħra nirringrazzjakom talli qegħdin hawnhekk sabiex tagħtuna din il-preżentazzjoni u għaldaqstant se nħalli mill-ewwel f’idejkom.  

IS-SUR ALEXANDER DEMARCO (Aġent Gvernatur tal-Bank Ċentrali): Sur President, nirringrazzjak talli lqajtu l-istedina tagħna sabiex nagħtukom preżentazzjoni dwar ir-rapprot annwali tal-Bank Ċentrali għas-sena 2024. Kif tafu r-rapport annwali tal-Bank Ċentrali mhuwiex sempliċiment rendikont tal-finanzi tal-bank innifsu imma fih analiżi tal-iżviluppi ekonomiċi u finanzjarji li jkunu seħħew f’Malta u barra minn Malta matul is-sena li tkun għaddiet, jiġifieri għas-sena 2024. Il-preżentazzjoni li għandna għalikom illum hija maqsuma f’erba’ partijiet. Fl-ewwel parti se nagħti ħarsa lejn l-iżviluppi fil-politika monetarja li seħħew matul is-sena l-oħra fiż-żona ewro. Imbagħad l-ekonomista ewlieni tal-bank, Dr Aaron Grech, se jagħti preżentazzjoni dwar l-iżviluppi ekonomiċi li seħħew fl-2024 kif ukoll se jagħti ħarsa lejn x’qed nistennew għal din is-sena u għas-sentejn li ġejjin. Imbagħad is-Sur Alan Cassar, li huwa ċ-Chief Officer responsabbli mill-istabilità finanzjarja, se jagħti ħarsa lejn l-iżviluppi fis-settur bankarju li seħħew matul is-sena l-oħra. U fl-aħħar nagħlaq jien billi nagħti ħarsa ħafifa tar-riżultati finanzjarji tal-bank għas-sena li ntemmet fil-31ta’ Diċembru tas-sena l-oħra. 

Ħa nibda fuq l-ewwel parti dwar il-politika monetarja tal-Bank Ċentrali Ewropew. Kif tafu l-mandat ewlieni tal-Bank Ċentrali Ewropew huwa dak tal-istabbilita tal-prezzijiet. Issa stabbilita tal-prezzijiet ma nfissrux li l-prezzijiet ma jiċċaqalqux imma li l-inflazzjoni tkun almenu ta’ 2% fil-medju terminu. Wieħed mill-indikaturi l-aktar importanti li nħarsu lejh bir-reqqa huwa l-inflazzjoni li tkun għaddejja matul iż-żmien. Kif tistgħu taraw fl-ewwel slide l-inflazzjoni żdiedet ħafna lejn tmiem l-2021. Fil-fatt din telgħet għal madwar 10.6% sa Ottubru tal-2022! Imbagħad minn wara dak il-perjodu r-rata tal-inflazzjoni bdiet nieżla. U fl-2023 kienet niżlet għal madwar 5.4%, kważi n-nofs daqskemm kienet fil-peak tagħha. Fl-2024 kompliet nieżla ‘l isfel għal 2.4%. 

Kif qed taraw fil-grafika, it-tnaqqis tal-inflazzjoni matul l-2024 kienet mifruxa fuq il-komponenti kollha tal-basket li jinkludi fih l-HICP. It-tnaqqis kien wieħed sostanzjali fl-inflazzjoni, fil-kontribuzzjoni tal-inflazzjoni li kienet ġejja mill-ikel, li huwa muri bil-blue bars skuri. Rajna tnaqqis sew fl-2024. Kien hemm tnaqqis qawwi wkoll min-non-energy industrial goods, jiġifieri dawk il-prodotti kollha li l-konsumatur jixtri u jikkonsma bħala prodotti fiżiċi. Kellna wkoll is-servizzi li naqset l-inflazzjoni fihom imma matul l-2024 l-inflazzjoni fis-servizzi baqgħet pjuttost għolja, b’livelli ta’ madwar 4% u dan għax il-pagi ma jirrispondux b’mod immedjat għaż-żieda fl-inflazzjoni, u ġeneralment dejjem ikun hemm lag meta jirrispondu l-pagi minħabba l-fatt li l-pagi jiċċaqlaqu meta jiskadu xi kuntratti jew ikun hemm xi skadenzi fil-ftehim kollettiv. U dawk jiġu aktar tard. 

Apparti minn hekk, ċerti komponenti tas-servizzi bħal pereżempju, fis-saħħa u fl-insurances, il-prezzijiet tagħhom, l-ewwel nett ma jiċċaqalqux b’mod frekwenti u jiċċaqalqu wara li tkun ġiet l-inflazzjoni. Allura dejjem ikun hemm daqsxejn lag fl-inflazzjoni tas-servizzi meta kkomparat mal-prezzijiet tal-ikel u tal-prodotti. Rajna wkoll li fil-każ tal-enerġija kien hemm kontribuzzjoni ftit negattiva, ma kinitx daqshekk qawwija, anzi kienet pjuttost volatili, u kien hemm xi xhur fejn kienet ukoll pożittiva. Imma overall il-kontribuzzjoni tal-enerġija fl-inflazzjoni kienet waħda negattiva. 

Għas-sena li qegħdin fiha, sa Marzu rajna li l-inflazzjoni kompliet nieżla u niżlet għal madwar 2%. Anke f’April baqgħet madwar 2.2%. L-inflazzjoni fis-servizzi kompliet tonqos u niżlet għal 3.5%, għalkemm fir-reading ta’ April erġajna rajna żieda għal 3.9%. X’aktarx li dan dovut għal fattur staġonali, fis-sens li din is-sena l-Għid ħabat f’April u meta wieħed janalizza l-indiċi tas-servizzi jsib li, pereżempju, bejn Marzu u April kien hemm żieda qawwija fl-indiċi tat-trasport, partikolarment trasport bl-ajru. L-air tickets jiżdiedu meta jibda l-holiday season u allura l-prezzijiet jogħlew. B’hekk kien hemm żieda minn dak l-aspett fl-indiċi tas-servizzi għall-euro area. Dan it-tnaqqis fir-rata tal-inflazzjoni qed jagħti fiduċja lill-Bank Ċentrali Ewropew u jidher li issa ż-żidiet fil-pagi qed jibdew jimmoderaw ukoll. Anke dawn iż-żidiet fil-pagi qed jiġu assorbiti miż-żieda fil-profitti li konna rajna f’dawk is-sentejn fejn kellna inflazzjoni għolja, u għaldaqstant jagħtina fiduċja li dawn iż-żidiet fis-servizzi mhumiex se jiġġeneraw effetti sekondarji fuq l-inflazzjoni. 

Il-mira tagħna tal-inflazzjoni mhijiex waħda biex ngħidu lħaqna 2% f’xi xahar partikolari imma hija medium term, u allura importanti li mhux biss inħarsu lejn xi jkun ġara fil-passat jew fil-preżent fuq l-inflazzjoni imma importanti wkoll li naraw fejn sejra. Fit-tieni paġna, fl-ewwel slide fuq il-lemin nistgħu naraw l-aħħar sitt proġettazzjonijiet li l-Bank Ċentrali Ewropew jagħmel. Kull tliet xhur il-Bank Ċentrali Ewropew jagħmel set ta’ proġettazzjonijiet u hawnhekk qed naraw li għal din is-sena qed nistennew li l-inflazzjoni tkompli tonqos għall-2025. Imbagħad fl-2026 naraw li l-inflazzjoni mistennija li tistabbilizza ruħha għal madwar 2%. Din is-sena xorta għadna qed naraw l-inflazzoni daqsxejn aktar għolja minn 2% għall-2025, però nixtieq ngħid ukoll li l-aħħar proġettazzonijiet li għandna, li qegħdin f’dawn is-slides, jirreferu għall-eżerċizzju li kien sar f’Marzu li għadda. Issa l-eżerċizzju li jmiss huwa f’Ġunju li ġej u, fil-fatt, il-ġimgħa d-dieħla għandna laqgħa tal-Kunsill Governattiv fejn se jiġu ppreżentati proġetazzjonijiet ġodda. Però minn Marzu lil hawn kien hemm żviluppi importanti.  

Kif tafu t-tħabbir li sar mill-amministrazzjoni Amerikana fit-2 ta’ April ħoloq daqsxejn skossi fis-swieq finanzjarji internazzjonali u riżultat ta’ dan kellna tisħiħ qawwi fl-ewro, fejn minn €1.03 għal kull dollaru llum tlajna għal kważi €1.14. Kellna wkoll waqa’ sostanzjali fil-prezz taż-żejt, fejn minn madwar USD$75 issa qiegħed madwar USD$65. Dawn iż-żewġ fatturi se jiġu inkorporati fil-proġettazzjonijiet li ġejjin u l-probabilità hi li dawn iż-żewġ fatturi se jerġgħu jwasslu sabiex l-inflazzjoni tonqos aktar tard din is-sena, u jista’ jkun li nilħqu l-mira ta’ 2% anke sa tmiem din is-sena minflok is-sena d-dieħla, kif konna qed nantiċipaw f’dawn il-proġettazzjonijiet li għandna hawnhekk. 

Fuq ix-xellug qed taraw l-inflazzjoni meta wieħed inaddaf minnha l-enerġija u l-ikel għax dawn huma żewġ komponenti li tradizzjonalment huma volatili ħafna, jiċċaqalqu ħafna minn xahar għal ieħor, u allura biex nieħdu gauge ta’ x’inhi l-underlying inflation neskludu dawn iż-żewġ komponenti mill-inflazzjoni. U kif qed taraw hemm l-istess xejra ta’ tnaqqis fl-inflazzjoni, imma kif spjegajt qabel, minħabba l-fatt li l-pagi u ċerti komponenti ta’ servizzi jirreaġixxu b’mod aktar tard għall-inflazzjoni f’dan il-kejl tal-inflazzjoni, qed nuru li qed nantiċipaw li l-inflazzjoni ta’ dan il-kejl se tibqa’ ftit aktar għolja minn 2% sal-2026. Imbagħad tinżel għal 2% aktar tard mat-tieni nofs tal-2026 u l-2027. Però qed juruna l-istess tendenzi. 

Il-parti kkulurita fin-nofs tirrappreżenta proġettazzjonijiet differenti at a different point in time. Li hu konfortanti hu li r-reviżjonijiet ma kinux aktar minn 0.2%, u dak jagħtina fiduċja f’dawn il-proġettazzjonijiet bħala Bank Ċentrali Ewropew. Naturalment, minn kull eżerċizzju għal ieħor isiru updates skont l-aħħar informazzjoni li jkollna. Pereżempju, xi pjanijiet ikollhom il-gvernijiet fuq il-qasam fiskali tagħhom għaliex dawk jafu jagħmlu impatt fuq l-inflazzjoni wkoll. Jew inkella tibdil fir-rata tal-kambju jew tal-prezzijiet taż-żejt, eċċ. Jew forsi xi ftehim kollettiv. Dawk kollha jiġu kkonsidrati f’kull projection u għalhekk li l-projection tvarja minn eżerċizzju għal ieħor. Però il-varjazzjoni kienet waħda żgħira, ta’ madwar 0.2% u, għaldaqstant għandna fiduċja li b’dawn il-proġettazzjonijiet, fiż-żmien li ġej l-inflazzjoni se tistabbilizza ruħha għal madwar 2%. 

F’din l-islide qed naraw l-istrumenti prinċipali li nużaw fil-politika monetarja. L-aktar strument prinċipali li nużaw huma r-rati tal-imgħax u dawn jidhru fil-grafika tax-xellug, li kif qed taraw ir-rati tal-imgħax kienu telgħu ħafna u malajr minn Settembru tal-2022 sa Settembru tal-2023. Imbagħad qisu stabilizzaw ruħhom. F’Marzu tal-2024, fil-proġettazzjonijiet konna diġà qed naraw li l-inflazzjoni se tmur lejn it-2% fil-medju terminu, però dak iż-żmien kellna proġettazzjonijiet li l-ekonomija se tirkupra u allura kien se jkun hemm riskji li jekk l-ekonomija tirkupra d-domanda tiżdied u dan seta’ jwassal biex l-inflazzjoni tiżdied għax id-domanda ġġib żieda fil-prezzijiet. Dak iż-żmien il-maġġoranza l-kbira tal-gvernaturi ħassew li ma kienx hemm lok li nibdew innaqqsu r-rati tal-imgħaxijiet. 

Meta wasal Ġunju u kellna sett ġdid ta’ proġettazzjonijiet, l-ewwel nett baqa’ kkonfermat l-proġettazzjoni tal-inflazzjoni li se tinżel lejn it-2%, imma kellna wkoll reviżjonijiet ‘l isfel fit-tkabbir ekonomiku. Beda jidher ċar li l-ekonomija mhux se tikber daqskemm konna qed naħsbu, u allura bdejna naraw li dawk ir-riskji li seta’ jkun hemm meta l-ekonomija tikber toħloq aktar inflazzjoni, konna qed narawha ħafna inqas. Il-kondizzjonijiet finanzjarji kienu għadhom restrittivi ħafna. L-imgħaxijiet kienu għadhom għoljin u allura bdejna naraw li hemm il-ħtieġa li nistgħu nibdew innaqqsu daqsxejn minn dik ir-restrittività monetarja. Il-politika monetarja xorta baqgħet restrittiva għax ir-rati baqgħu għoljin imma bdejna nnaqqsu minn dik ir-restrizzjoni. Fil-fatt, sa tmiem is-sena l-imgħaxijiet minn 4% kienu niżlu għal 3% fil-każ tad-deposit facility rate. F’Settembru l-Kunsill Governattiv kien ħa deċiżjoni li d-differenza bejn id-DFR u l-marginal refinancing facility tonqos minn 50 basis points għal 15 basis points, u d-differenza bejn l-MRO u l-marginal lending facility tibqa’ l-istess għal 25 punt perċentwal. 

F’termini sempliċi d-DFR hija r-rata tal-imgħax li l-Bank Ċentrali jrid iħallas lill-banek li jiddepożitaw il-flus miegħu filwaqt li l-marginal financing operations rate hija dik ir-rata li l-Bank Ċentrali jislef lill-banek għal terminu ta’ ġimgħa, u l-marginal lending facility hija dik ir-rata li l-Bank Ċentrali Ewropew jislef lill-banek għall-overnight biss. U dik tkun  daqsxejn aktar għolja minn dik tal-MRO. Kif għedt sa tmiem is-sena r-rata niżlet għal 3% u kompliet nieżla. Din is-sena, sa April li għadda, niżżilnieha għal 2.25%. Issa għandna l-laqgħa l-ġimgħa d-dieħla. 

Fit-tieni panel, fuq il-grafika tal-lemin, qegħdin nuru l-balance sheet tal-Bank Ċentrali Ewropew għax apparti r-rati tal-imgħax, strument ieħor li konna użajna, speċjalment meta kien żmien fejn ir-rati kienu baxxi u l-inflazzjoni kienet baxxa ħafna, biex nistimulaw aktar l-ekonomija biex forsi l-inflazzjoni titla’ għal madwar 2%, il-Bank Ċentrali Ewropew kien għamel diversi programmi, fosthom self lill-banek, long term refinancing operations, u xiri ta’ bonds tal-Gvern bl-asset purchase programme. Imbagħad meta ġiet il-pandemija konna ħloqna strument ieħor, l-Emergency Pandemic Programme, li kien jikkonsisti f’xiri ta’ bonds tal-Gvern fiż-żmien tal-pandemija peress li dak iż-żmien ħafna gvernijiet kienu qed jissellfu biex jieħdu miżuri kontra l-pandemija. U għalhekk il-Bank Ċentrali Ewropew kien daħal biex jagħti spalla lill-gvernijiet Ewropej. 

Kif qed taraw il-balance sheet kienet kibret ħafna matul dak iż-żmien, jiġifieri sal-2020/2021. U allura mill-2023 bdejna nnaqqsu dawn l-operazzjonijiet. L-ewwel bdejna biex temmejna r-ri-investimenti fl-Asset Purchase Programme u l-long-term refinancing operations. Fil-fatt ix-shade l-isfar li qed taraw hemmhekk qed juri li dak is-self li konna qed nagħtu lill-banek għal terminu ta’ tliet xhur sa sena tħallas kollu lura sal-2024. Dak kien self b’rati vantaġġużi ħafna, u meta bdiet tiela’ l-inflazzjoni ddeċidejna li nwaqqfu dak is-self b’rati vantaġġużi. U meta ntemmew il-programmi baqgħu magħluqin. Naqsu wkoll is-securities, li huma mmarkati bix-shade l-blue. Dawk huma securities li kienu mixtrija taħt l-Asset Purchase Programme jew il-PEPP billi ma bqajniex nerġgħu nixtru biex nibdlu dawk is-securities li mmaturaw. Fil-każ tal-PEPP dewwimnieh aktar il-programm u spiċċajna r-re-investment  phase tiegħu fl-aħħar tas-sena l-oħra. Hemmhekk il-balance sheet tal-Bank Ċentrali Ewropew nieżla u kien hemm ftit żieda f’assi oħrajn, l-aktar fix-xiri tad-deheb li jagħmlu l-banek ċentrali. 

Meta ngħaddu għall-effetti tal-politika monetarja naraw li meta aħna nnaqqsu r-rati tal-imgħax, irridu naraw li dawk ir-rati tal-imgħax qegħdin jġu trażmessi mill-banek kummerċjali fiż-żona ewro. Wieħed mill-effetti ta’ meta l-Bank Ċentrali Ewropew inaqqas ir-rati tal-imgħax huwa li dan se jaffettwa lis-suq tal-flus, b’mod partikolari r-rati tal-imgħax fuq il-bonds tal-Gvern. Fil-fatt, kif qed taraw fil-grafika, ir-rati tal-imgħax tal-bonds tal-Gvern kienu żiedu ħafna meta kważi b’mod immedjat il-Bank Ċentrali Ewropew beda jżid ir-rati. Pereżempju, kif qed taraw f’din il-grafika, dawn huma ten year bond deeds. Ir-rati tal-Gvern kienu laħqu l-4% u anke l-4.3% il-bonds tal-Gvern Malti. U l-istess ġara fil-pajjiżi Ewropej. 

Is-sena l-oħra, lejn tmiem l-2023, is-swieq finanzjarji kienu diġà bdew jantiċipaw li l-banek ċentrali kienu waslu biex jibdew jaqtgħu r-rati tal-imgħax, mhux biss fl-Ewropa imma anke fl-Istati Uniti. Fil-fatt mill-aħħar kwart tal-2023 il-yields kienu diġà bdew jaqgħu fuq il-bonds tal-Gvern. Matul l-2024, hekk kif il-banek ċentrali bdew jaqtgħu r-rati tal-imgħax, il-yields fuq il-bonds tal-Gvern niżlu aktar. Però, kif qed taraw, fil-bidu tal-2025, erġajna bdejna naraw żieda fil-yields tal-Gvern. Iż-żieda f’Jannar kienet seħħet minħabba li dak iż-żmien l-amministrazzjoni Amerikana bdiet titkellem fuq il-famużi tariffi u bdiet toħloq dubji fuq kemm il-Bank Ċentrali tal-Amerika kien se jkompli jnaqqas ir-rati tal-imgħax. Fil-fatt minn dak iż-żmien lil hawn ma baqax inaqqas ir-rati tal-imgħax u allura l-yields bdew jogħlew. 

F’Marzu rajna żieda oħra fil-yields. Din id-darba ż-żieda fil-yields kienet aktar xprunata mill-Ewropa stess peress li dak iż-żmien kien hemm qbil bejn il-gvernijiet li jonfqu aktar fuq id-difiża minħabba li l-Amerikani kienu qed jagħtu sinjali li se jibdew jirtiraw milli joffru difiża fl-Ewropa. U allura bosta gvernijiet Ewropej, fosthom l-akbar pajjiż il-Ġermanja beda jħabbar li se jagħmel nefqiet kbar fuq id-difiża u nefqa oħra infrastrutturali. Dan ifisser li s-supply tal-bonds se jiżdied u allura l-gvernijiet kien se jkollhom joffru rati tal-imgħax aktar għoljin biex dawn il-bonds jittieħdu. Għaldaqstant rajna li fl-ewwel kwart ta’ din is-sena l-yields fuq il-bonds tal-Gvern bdew jiżdiedu minkejja li l-Bank Ċentrali, speċjalment dak Ewropew, baqa’ jaqta’ r-rati tal-imgħax. Tal-Amerika baqgħu stabbli. 

Kif kont qed ngħid il-politika monetarja trid tiġi trażmessa mill-banek fl-attività tagħhom, u hawnhekk f’din l-islide nistgħu naraw x’ġara mir-rati tad-depożiti, kemm f’Malta kif ukoll fiż-żona ewro matul dawn l-aħħar erba’ snin. Hawnhekk qed nuru kemm ir-rati ta’ imgħax fuq depożiti fissi, l-average deposit rates fuq fixed deposits, kemm għal depożiti li huma miżmuma mill-familji u kemm għal depożiti miżmuma min-negozji. Meta l-politika monetarja bdiet tissikka fl-2022/2023 bdejna naraw żieda fir-rati ta’ depożiti, u issa bdejna naraw tnaqqis fir-rati ta’ depożiti fiż-żona ewro u anke f’Malta. F’Malta t-tnaqqis kien aktar limitat, speċjalment fuq id-depożiti tal-familji imma anke tal-kumpaniji, u rajna l-istess tnaqqis fid-depożiti fuq rati li joffru l-banek fuq depożiti lill-familji. Fil-fatt kien inqas għall-familji fl-Ewropa meta kkomparat man-negozji, però it-tnaqqis kien aktar qawwi u fil-fatt issa qed naraw li r-rati ta’ depożiti qed jikkonverġu bejn Malta u l-medja taż-żona ewro filwaqt li l-livell tar-rati tal-imgħax jinsab fin-nofs tal-band, fejn qed taraw il-minimu u l-massimu tar-rati tal-imgħax fil-pajjiż. 

Fil-każ tas-self rajna l-istess xejriet. Fil-każ tas-self lill-familji, biex jixtru d-dar tagħhom, qed naraw tnaqqis fir-rati tal-imgħax kemm fl-Ewropa kif ukoll f’Malta. Kif qed taraw f’Malta r-rata baqgħet pjuttost stabbli. Naqset xi ftit dan l-aħħar, però f’Malta ma tantx kellna trasmissjoni ta’ rati tal-imgħax meta dawn kienu qed jiżdiedu fl-Ewropa. Issa fl-Ewropa bdew b’livelli aktar baxxi wkoll, jiġifieri meta kien hemm it-tnaqqis wara l-2008 wara l-kriżi finanzjarja, kellna tnaqqis fir-rata tal-imgħax f’Malta. U mbagħad niżlu aktar meta kien hemm il-kriżi finanzjarja fl-2015 fl-Ewropa mentri f’Malta baqgħu stabbli għal madwar 2.7%. U minn dak iż-żmien lil hawn baqgħu aktar għoljin minn dawk f’Malta. 

Fil-każ tan-negozji, bejn wieħed u ieħor, ġara l-istess. Kien hemm ftit żieda fil-każ ta’ Malta fir-rati tal-imgħax sal-2023, u bejn wieħed u ieħor kienu in line mar-rati tal-imgħax li kien hemm għan-negozji fl-Ewropa. Imbagħad, minn dak iż-żmien lil hawn baqgħu stabbli imma fl-Ewropa niżlu xi ftit. U issa qegħdin daqsxejn aktar baxxi minn dawk ta’ Malta, però ir-rata tas-self lin-negozji f’Malta qiegħda madwar fin-nofs ta’ dik il-band, jiġifieri qegħdin in between tal-minimu u l-massimu.  Ħa nasal issa għall-aħħar parti tal-preżentazzjoni tiegħi u se nagħti ħarsa ħafifa fuq il-politika monetarja għaż-żmien li ġej. 

Mill-aħħar informazzjoni li għandna fuq l-inflazzjoni jidher li din miexja fid-direzzjoni li konna qed nantiċipaw u li allura se tersaq lejn it-2%. Jaf ukoll li jekk ir-rata tal-kambju tal-ewro mad-dollaru tibqa’ fil-livell tal-lum u l-prezz taż-żejt jibqa’ bejn wieħed u ieħor kif inhu llum, jiġifieri ta’ $65-il barmil, jirnexxilna nilħqu l-mira tagħna qabel ma tiġi s-sena d-dieħla. L-inflazzjoni fis-servizzi qiegħda tkompli tonqos, u f’Marzu niżlet għal madwar 3.5%. L-indikaturi qed juruna li l-inflazzjoni fil-pagi qiegħda tbatti fl-Ewropa, u anke l-fatt li dawn iż-żidiet fil-pagi qed jiġu assorbiti miż-żieda fil-profitti li kienu għamlu ħafna min-negozji qabel l-2022 u l-2023, meta kien hemm iż-żieda fl-inflazzjoni, jagħtina fiduċja li mhux se jiġġeneraw effetti sekondarji fuq l-inflazzjoni. 

Issa kif ngħidu the elephant in the room huma t-tariffi li l-amministrazzjoni Amerikana qiegħda tipprova timponi. L-effett tat-tariffi l-aktar li se jinħass huwa fl-Amerika għax dawn se jgħollu l-prezzijiet għall-konsumatur Amerikan. Imma ovvjament jiddependi wkoll x’se tagħmel l-Ewropa għax din ukoll tista’ tirritalja u tgħolli l-prezzijiet fl-Ewropa. Hemm xenarji differenti li wieħed irid jara kif se jiżvolġu. Li hu żgur hu li l-effetti tat-tariffi se jwasslu għal tnaqqis fl-attività ekonomika madwar id-dinja kollha, mhux fl-Amerika biss u, għaldaqstant, qed naraw li l-impatt fuq l-inflazzjoni se jkun wieħed negattiv għax meta tonqos l-attività ekonomika, il-pressjoni fuq il-prezzijiet se tonqos. Li nistgħu naraw hu li fix-short-term jista’ jkun hemm xi impatt li jgħollu l-prezzijiet, fuq l-Amerika żgur, u fl-Ewropa rridu naraw jekk hux se jkun hemm ritaljazzjoni u skont fuq liema prodotti u meta jidħlu fis-seħħ u kemm se jkunu dawn it-tariffi ritaljatorji. Però in the medium term qed naraw li dawn se jkollhom effett negattiv għax anke l-fatt li qed jiddaħħlu dawn it-tariffi qed joħloq ħafna inċertezza fost l-investituri u anke fost il-konsumaturi. U meta tagħti daqqa fil-kunfidenza għax tara ħafna inċertezza madwarek, dik mhux se terġa’ tirkupraha malajr, anke jekk ikun hemm xi forma ta’ ftehim. Għalhekk is-sitwazzjoni hija fluwida ħafna. 

Il-ġimgħa li għaddiet rajna l-President Amerikan iħabbar li se jagħmel tariffa ta’ 50% fuq l-Ewropa u mbagħad jumejn wara ħareġ jgħid li din il-proposta se jipposponiha għad-9 ta’ Lulju. U naħseb l-akbar problema li għandna bħalissa hija n-nuqqas ta’ predictability għax filli hawn tariffa u filli terġa’ bir-reverse. Din hija sitwazzjoni inċerta ħafna, u meta tkun qiegħed għaddej fl-iċpar trid tkun aktar kawt. Għaldaqstant bħala Kunsill Governattiv qegħdin nimxu b’mod kawt u qegħdin nimxu minn meeting għal ieħor, naraw l-informazzjoni li tidħol f’kull laqgħa, nassessjawha u nieħdu d-deċiżjonijiet li jkollna nieħdu. 

M’aħniex se nazzardaw u nagħtu xi indikazzjoni ‘l fejn sejrin ‘il quddiem. Bħalissa r-rati tal-imgħax qegħdin bit-2.5% u forsi fil-meeting li ġej jaf ikun hemm il-possibilità li jonqsu aktar għax s’issa l-inflazzjoni tidher li qiegħda on track u allura se nilħqu l-mira tagħna f’dawn is-sentejn li ġejjin. Bażikament dak li kelli xi ngħid min-naħa tiegħi. Issa ngħaddi l-mikrofonu lil Dr Grech sabiex jagħti ħarsa lejn l-iżviluppi ekonomiċi li seħħew f’Malta s-sena l-oħra u jgħidilna wkoll kif qegħdin inħarsu lejn din is-sena u x’qed naraw għal din is-sena u għas-sentejn li ġejjin. 

DR AARON GRECH (Chief Economist tal-Bank Ċentrali ta’): L-ekonomija Maltija kompliet tikber b’mod sostnut matul is-sena li għaddiet. L-andament ekonomiku f’pajjiżna kompla jkun ferm aqwa mill-bqija taż-żona ewro, anke jekk it-tkabbir fil-prodott domestiku gross kien aktar moderat mill-2023. Fil-fatt l-ekonomija Maltija kibret b’6% is-sena li għaddiet wara li kienet żdiedet b’6.8% fl-2023. Minkejja din il-moderazzjoni, ir-rata ta’ tkabbir fl-2024 baqgħet ferm ogħla mill-medja storika ta’ pajjiżna, madwar sitt darbiet it-tkabbir marġinali li kien hemm fiż-żona ewro fl-istess sena. Dan l-andament aktar sostnut għall-ekonomija Maltija ilu għaddej għal diversi snin, tant li s-sena li għaddiet il-livell tal-prodott domestiku gross ta’ pajjiżna kien madwar terz akbar minn dak li kien qabel il-pandemija, fl-2019, mentri meta wieħed iħares lejn il-livelli taż-żona ewro, il-GDP tagħhom kien 5% biss aktar għoli minn dak li kien qabel il-pandemija. Fil-fatt l-ekonomija taż-żona ewro qisha qiegħda fl-istess stat li kienet l-ekonomija Maltija fl-2021. 

Jekk inħarsu lejn iċ-ċifri uffiċjali li ħareġ l-Uffiċċju Nazzjonali tal-Istatistika naraw li t-tkabbir ekonomiku f’Malta s-sena l-oħra kien sostnut l-aktar mid-domanda domestika. Il-konsum privat żdied b’madwar 2.7% mit-tkabbir tal-prodott domestiku gross minħabba żieda fil-kategoriji kollha tal-konsum privat. Imma l-akbar żidiet kienu dawk fl-infiq fuq is-servizzi, speċjalment dawk tar-restoranti u l-akkomodazzjoni. Hemmhekk kien hemm element ta’ konsum li jkun ġej mit-turiżmu. 

Il-konsum tal-Gvern matul is-sena li għaddiet aċċellera wkoll minħabba tkabbir ogħla fl-infiq fuq il-konsum intermedjarju u fil-pagi tal-impjegati fis-settur pubbliku. Dan tal-aħħar kien parzjalment dovut għall-iffirmar ta’ ftehimiet kollettivi, l-aktar għal dawk li jaħdmu fis-setturi tal-edukazzjoni u s-saħħa. Fl-istess ħin l-esportazzjoni netta kkontribwixxiet b’mod pożittiv għat-tkabbir ekonomiku, għalkemm b’modi żgħar mis-snin passati. Jekk wieħed jaġġusta l-elementi tal-prodott gross domestiku għal dak l-element li huwa importat isib li d-differenza bejn il-kontribuzzjoni tad-domanda domestika u l-esportazzjoni ssir naqra sinifikanti għax kien hemm element qawwi ta’ tkabbir fid-domanda domestika li wasslet għal żieda fl-importazzjoni. 

Jekk imbagħad inħarsu lejn is-setturi li ġġeneraw it-tkabbir wieħed jinnota li s-servizzi baqgħu l-mutur ewlieni tal-espansjoni ekonomika, u hemmhekk il-biċċa l-kbira taż-żieda ġiet minn setturi bħal pereżempju, wholesale and retail u servizzi ta’ akkomodazzjoni u tar-restoranti. Kien hemm ukoll żidiet sostanzjali f’dak li għandu x’jaqsam mal-attivitajiet professjonali u amministrattivi privati kif ukoll kien hemm kontribut mill-amministrazzjoni pubblika, jiġifieri mill-edukazzjoni u s-saħħa. Is-settur tal-manifattura matul is-sena li għaddiet kellu kontribut pożittiv filwaqt li s-settur tal-kostruzzjoni, wara sentejn ta’ negattività kellu kontribut żgħir pożittiv. 

Bidla ewlenija meta tqabbel mas-snin ta’ qabel kienet fil-forzi tax-xogħol f’pajjiżna, fejn din kibret b’pass aktar moderat, speċifikament għaliex l-espansjoni fin-numru ta’ ħaddiema barranin li ġew Malta jidher li naqas drastikament. Fil-fatt is-sena li għaddiet l-impjiegi kibru b’5%, li huwa inqas mis-7% tkabbir li kellna fis-sena ta’ qabel. It-tkabbir perċentwali fl-ammont ta’ ħaddiema barranin naqas bin-nofs. U riżultat ta’ dan, jiġifieri l-fatt li l-GDP kiber b’madwar 6% mentri l-impjiegi kibru b’5%, wassal sabiex il-produttività tikber matul is-sena li għaddiet. Dan jista’ jkun indikazzjoni li ċerti bidliet li saru fir-regolazzjoni tas-suq tax-xogħol diġà beda jħalli impatt fuq l-importazzjoni ta’ ħaddiema. U fl-istess ħin, għalkemm kien hemm tnaqqis fit-tkabbir ekonomiku, dan ma kienx daqs it-tnaqqis li kellna fl-importazzjoni tal-ħaddiema. 

Parti mit-tkabbir fl-impiegi s-sena li għaddiet irriżulta fi tnaqqis fir-rata tal-qgħad. Din issa laħqet minimu storiku ġdid is-sena li għaddiet! Fil-fatt laħqet il-medja ta’ 3.1%, li hija inqas mit-3.5% osservati fis-sena ta’ qabel. Fl-ewwel xhur ta’ din is-sena r-rata tal-qgħad kompliet tonqos u issa waqgħet għal taħt it-3%. Il-qgħad f’Malta huwa ferm inqas min-nofs ta’ dak irreġistrat fiż-żona tal-ewro. Fl-istess ħin is-sena li għaddiet innotajna li r-rata tal-postijiet tax-xogħol li jridu jimtlew, jiġifieri job vacancies, kompliet tiżdied meta mqabbla mas-sena ta’ qabel. B’hekk l-iżbilanċ bejn id-domanda għax-xogħol u l-provvista ta’ impjegati potenzjali, dik li tissejjaħ il-labour market tightness, f’pajjiżna kompliet tiżdied. Hawnhekk ukoll ilħaqna livelli rekord. Jekk wieħed iħares lejn l-indikatur tal-labour tightness jara li anke kieku n-nies qiegħda li għandna f’pajjiżna għandhom l-iskills meħtieġa għas-suq tax-xogħol, xorta waħda m’għandniex biżżejjed nies qiegħda biex nimlew il-job vacancies li għandna bżonn bħalissa, let alone any further increase in job vacancies! 

Il-qagħda fis-suq tax-xogħol qed ikollha impatt fuq il-pagi u l-labour market tightness issa bdiet tirrifletti f’żieda fil-pagi li mbagħad qed ikollha riperkussjonijiet fuq il-prezzijiet tas-servizzi, speċjalment f’dawk is-setturi li għandna domanda qawwija għalihom. Pereżempju hawnhekk wieħed isemmi s-setturi relatati mat-turiżmu, fejn qed naraw żidiet qawwija fil-prezzijiet. Minkejja dan, is-sena li għaddiet xorta rajna rata ta’ inflazzjoni li niżlet sostanzjalment. Barra minn Malta kellna tnaqqis qawwi fl-inflazzjoni u dan rajnieh ukoll hawn Malta. Bil-kejl armonizzat, l-HICP tal-prezzijiet, rajna li r-rata tal-inflazzjoni, li kienet ta’ 3.7% f’Jannar tas-sena li għaddiet, niżlet għal madwar 1.8% sal-aħħar tas-sena. Dan irrifletta l-aktar fuq il-kondizzjonijiet tal-provvista globali li kienu qegħdin jitjiebu kif ukoll il-fatt li l-prezzijiet tal-importazzjoni nnormalizzaw ħafna matul is-sena li għaddiet. Barra minn hekk kien hemm xi fatturi domestiċi li għenu sabiex l-inflazzjoni tonqos matul is-sena li għaddiet. Fosthom kien hemm il-fatt li l-prezzijiet tal-enerġija u l-fuel f’pajjiżna baqgħu ssussidjati, kif ukoll kien hemm xi effetti mill-iskema tal-istabilità li għenet sabiex tnaqqas xi ftit l-inflazzjoni ta’ xi prodotti tal-ikel. 

Meta wieħed iqis il-fatturi domestiċi kif ukoll dawk internazzjonali fl-inflazzjoni tal-ikel, li kienet waħda mill-ikbar kawżi tal-inflazzjoni fis-snin passati, din naqset bin-nofs matul is-sena li għaddiet, u minn madwar 5.6% niżlet għal 2.4%. B’dan it-tip ta’ tnaqqis l-inflazzjoni f’Malta spiċċat inqas min dik fiż-żona ewro. Imbagħad jekk wieħed iħares lejn kejl ieħor tal-inflazzjoni, li huwa r-Retail Price Index, li huwa kejl li jiffoka l-aktar fuq dak li jiġi kkonsmat minn residenti Maltin, mentri l-HICP jinkludi fih servizzi, speċjalment servizzi u prodotti li huma kkonsmati l-aktar mit-turisti, isib li matul is-sena li għaddiet it-tnaqqis fl-RPI kien aktar sostnut min dak fl-HICP. U fil-fatt l-inflazzjoni naqset minn 5.1% għal 1.7%. Ir-raġuni li tajtkom qabel hi għax l-HICP kien imbottat ‘il fuq ħafna minn ċerti prezzijiet, fosthom mill-prezzijiet tal-lukandi li għolew ħafna s-sena li għaddiet, l-aktar minħabba ż-żieda qawwija fl-industrija turistika. 

Kif semmejt aktar qabel, jekk ngħaddu lejn l-andament tal-finanzi pubbliċi naraw li n-nefqa tal-Gvern kibret b’mod sinifikanti fl-2024, u dan l-aktar minħabba l-iffirmar ta’ ftehimiet kollettivi ewlenin fis-settur pubbliku. Barra minn hekk kien hemm żieda fil-ġenerożità tal-benefiċċji tas-sigurtà soċjali, speċjalment pensjonijiet u children’s allowances, kif ukoll fattur straordinarju li kellna s-sena li għaddiet fejn rajna żieda qawwija ta’ dawk li jissejħu trasferimenti kapitali min-naħa tal-Gvern. Dan kien fattur temporanju li huwa relatat l-aktar max-xiri ta’ ajruplani għal-linja nazzjonali tal-ajru li seħħet is-sena li għaddiet u li allura wasslet biex ikun hemm spiża addizzjonali min-naħa tal-Gvern. Minkejja li kien hemm din iż-żieda sostanzjali fl-ispiża, ir-ritmu mgħaġġel ta’ tkabbir ekonomiku flimkien ma’ titjieb fil-mod ta’ kif jinġabru t-taxxi, wassal sabiex id-dħul tal-Gvern jikber b’rata ferm akbar miż-żieda li kellna fl-infiq u b’hekk, id-defiċit tal-Gvern kompla jonqos aktar malajr milli kien mistenni kemm minna kif ukoll minn istituzzjonijiet oħrajn. U kellna wkoll fattur li l-proporzjon tad-dejn relatat mal-ġid nazzjonali kompla jonqos, u anke hawnhekk dan kien aħjar minn dak li kien mistenni fi-proġettazzjonijiet tagħna. 

Ir-rapport annwali tagħna jinkludi wkoll analiżi tas-sostenibbiltà tad-dejn pubbliku, u din għamilnieha l-aktar biex naraw jekk ikunx hemm xi xokkijiet ekonomiċi sinifikanti bħal, pereżempju, it-tnaqqis fit-tkabbir ekonomiku u x’jiġri lis-sostenibbiltà tad-dejn pubbliku. U minn dan l-istess testing li għamilna jirriżulta li d-dejn pubbliku f’Malta, anke jekk ikun hemm tnaqqis sostanzjali fir-rata ta’ tkabbir, x’aktarx li xorta jibqa’ taħt il-benchmarks rikjesti mit-Trattat ta’ Maastricht, jiġifieri dawk ta’ 60%. 

Fl-aħħar nett se nagħtikom daqsxejn outline tal-proġettazzjonijiet li għandna għal din is-sena u għas-sentejn li ġejjin. Dawn saru xi xhur ilu u issa qed naħdmu fuq proġettazzjonijiet oħrajn, imma m’aħniex qed nistennew xi tibdil drammatiku minn dawn il-proġettazzjonijiet avolja l-element ta’ inċertezza qiegħed ikompli jiżdied, speċjalment fejn tidħol l-esportazzjoni. Jekk inħarsu lejn il-proġettazzjonijiet tagħna ta’ tkabbir ekonomiku aħna qed nistennew li dan se jkompli jimmodera. Is-sena li għaddiet kellna tkabbir li kien ta’ 6% filwaqt li din is-sena qed nistennew li t-tkabbir se jonqos b’mod reali għal 4%. Imbagħad fis-sentejn ta’ wara se jkompli jonqos aktar u se jilħaq ir-rata ta’ 3.3%. Dawn ir-rati se jibqgħu ferm aktar ogħla minn dawk taż-żona ewro imma, ovvjament, huma inqas minn dawk li konna mdorrijin bihom fis-snin li għaddew. Raġuni ewlenija għal din il-moderazzjoni hija s-sitwazzjoni internazzjonali, li aktar ma jgħaddi ż-żmien aktar qiegħda ssir inċerta. U hemmhekk l-aktar fattur li qed jikkrea dan it-tip ta’ nuqqas ta’ sentiment hija l-politika tat-tariffi kemm mill-Gvern Amerikan kif ukoll ir-riperkussjonijiet li jista’ jkun hemm minn postijiet oħrajn, li jista’ jwassal għal tnaqqis fid-domanda globali. U għal pajjiż bħal Malta, li niddependu ħafna fuq l-esportazzjoni, kull tnaqqis fir-reġim tal-liberaliżmu globali jaffettwa ħafna lill-business model tagħna. 

Madanakollu importanti li nikkonsidraw li t-tariffi li s’issa ġew imħabbra, u hawnhekk huma t-tariffi ta’ qabel dan il-50% li ssemma issa, jiġifieri t-tariffi li kellna qabel, dawk sa dak iż-żmien kienu se jolqtu ammont relattivament ċkejken tal-prodotti Maltin. Fil-fatt għamilna analiżi u rajna li madwar żewġ terzi tal-prodotti li nesportaw ma kenux se jiġu affettwati mit-tariffi. Ovvjament ma nafux eżatt dan il-50% jekk hux se jolqot pereżempju lis-settur tas-semi-conductors li qabel kien eskluż mit-tariffi ta’ Trump, imma jekk jiġi inkluż se jaffettwa ħafna aktar lill-esportazzjoni tagħna. Minkejja din l-inċertezza f’dak li għandu x’jaqsam mal-esportazzjoni, jekk imbagħad inħarsu lejn id-domanda domestika, hemmhekk nistennew li din se tibqa’ sostnuta, speċjalment minħabba żewġ fatturi. Min-naħa għandna ż-żidiet fil-pagi, speċjalment tal-ftehimiet kollettivi tas-settur pubbliku li x’aktarx ikollhom impatt fuq il-pagi fis-settur privat u hemm ukoll l-effett din is-sena tat-tnaqqis tal-income tax li se jżid l-income disponibbli tal-familji. U allura dak se jkompli jżid mad-domanda domestika u mal-konsum privat. 

Min-naħa tal-konsum tal-Gvern qed nistennew li t-tkabbir tiegħu se jkun inqas minn dak tas-sena li għaddiet, kif ukoll li se jkun hemm normalizzazzjoni tal-investiment, u allura se jkollna tkabbir naqra inqas minn dan. Meta tqis kollox naraw li dan se jwassal għal tkabbir tal-ekonomija Maltija li huwa mistenni li jkun ftit inqas minn dak potenzjali. Aħna nikkalkulaw li r-rata potenzjali ta’ tkabbir tal-ekonomija Maltija tkun ta’ madwar 3.75% u qed nistennew li fis-sentejn li ġejjin, anke minħabba ċerti riformi li qed isiru u ċerti inċertezzi li hawn fid-domanda internazzjonali, it-tkabbir tagħna reali jkun naqra inqas mit-tkabbir potenzjali tagħna. Din is-sena t-tkabbir se jkun ta’ 4%, jiġifieri aktar mit-tkabbir potenzjali ta’ 3.75%, imma mbagħad fl-2026 u fl-2027 qed nistennew tkabbir ta’ 3.6% u 3.3%, li huwa ftit inqas mit-tkabbir potenzjali li wieħed jista’ jkollu. 

ONOR. IVAN J BARTOLO: Dawn qabel il-50% jew wara? 

DR AARON GRECH: Dawn huma bbażati fuq it-tariffi li kellna ta’ qabel il-50%. Ta’ wara l-50% ma nafux x’inhuma. 
ONOR. GRAHAM BENCINI: Jista’ jwaqqafhom?

DR AARON GRECH: Jista’ jwaqqafhom. Wieħed irid jara eżatt kif u fuq xiex se jkunu għax kif għedna, bħalissa aħna wieħed mill-aktar pajjiżi fl-Ewropa li m’aħniex daqshekk affettwati għax għandna madwar żewġ terzi tal-prodotti li mhux se jiġu milquta mit-tariffi. Ovvjament l-effett fuq l-ekonomija Ewropea xorta se jkun hemm. Għalkemm aħna hemm ċerti industriji li mhux se jiġu milquta, imma hemm industriji Ewropej li se jiġu milquta u dan se jkollu effett fuq il-konsum tagħna. Minkejja dan, hemm fattur li nnotajna fis-snin li għaddew u ċjoè li għalkemm wieħed forsi jibża’ li t-turiżmu jmur ħażin għax l-ekonomija Ewropea tmur ħażin, ħafna drabi li qed jiġri hu li t-turist Ewropew, minflok jibda jmur ‘il bogħod, bħal pereżempju, it-Tajlandja, eċċ., imur pajjiżi aktar fil-qrib u jonfoq inqas, u aħna ngawdu għax jiġu hawnhekk. Jiġifieri għandna dan l-element li kultant jilgħab favur tagħna meta jkun hemm l-inċertezza. 

Il-fatt li qed nistenenw tkabbir inqas fl-ekonomija, qed nistennew li d-domanda tax-xogħol tonqos, u allura jkollna aktar moderazzjoni f’dak li għandu x’jaqsam mat-tkabbir fl-impiegi. U fl-istess ħin nistennew li t-trend li rajna ta’ titjib fil-produttività tkompli għax in-negozji jidhru li bil-mod il-mod qegħdin jipprovaw jaġġustaw għal influssi inqas ta’ ħaddiema barranin. Ovvjament nafu li hawn tħabbir ta’ politika ta’ immigrazzjoni aktar restrittiva, u anke mill-kuntatti li għandna mal-businesses rajna li ħafna minnhom huma well aware ta’ dawn il-komplikazzjonijiet u qed jipprovaw jaraw kif jistgħu jibdlu xi ftit il-mod ta’ kif joperaw, u allura jaħdmu b’inqas żieda ta’ impiegi. Minħabba f’hekk nistennew li t-tkabbir ekonomiku jwassal sabiex ir-rata tal-qagħad tkompli tonqos, għalkemm diġà lħaqna livelli baxxi ħafna. Imma x’aktarx li b’nuqqas ta’ supply dawn jispiċċaw jipprovaw iħarrġu ħaddiema li forsi bħalissa mhumiex attivi.

Meta nħarsu lejn l-inflazzjoni, bħalma għedt, qed ikun imbassar għall-bqija taż-żona ewro, aħna qed nistennew li l-inflazzjoni f’pajjiżna tkompli tonqos. That said, ix-xahar li għadda rajna żieda fir-rata ta’ inflazzjoni li kienet daqsxejn sorpriża imma meta dħalna ftit fiċ-ċifri s’issa jidher li kien hemm fattur straordinarju għax kien hemm bħalma ġara f’ħafna pajjiżi Ewropej, fejn kien hemm żieda qawwija fil-prezzijiet tal-airfares, tal-linji tal-ajru. Fil-każ ta’ Malta kien hemm żieda f’xahar wieħed ta’ madwar 40% fil-prezzijiet tal-airfares. Jista’ jkun li hemm element staġonali minħabba t-timing differenti tal-Għid imma jista’ jkun hemm ukoll żieda li tirrifletti l-fatt li hawn domanda qawwija ħafna għal Malta. Dan jaffettwa l-aktar l-HICP imma jaffettwa wkoll l-RPI għax hemmhekk hemm weight mogħti lill-prezzijiet tal-airfares li forsi huwa akbar minn dak li huwa mogħti, pereżempju, lil-lukandi. Jiġifieri l-RPI, jekk mhux se jkun hemm moderazzjoni fil-prezzijiet tal-linji tal-ajru, jista’ ikun li jkun ftit aktar għoli milli konna qegħdin nistennew. 

Imbagħad hemm ftit inċertezza fuq l-effett taż-żidiet fil-pagi fuq il-prezzijiet, speċjalment tas-servizzi. Jekk ikomplu jiżdiedu l-pagi jista’ jkun hemm xi pass through fil-prezzijiet tas-servizzi, u allura jista’ jkun hemm effett fuq l-overall inflation rate f’Malta. 

ONOR. DAVID AGIUS: Jekk qed iżżid il-pagi hawnhekk u ż-żidiet tal-collective agreements, il-pensjonijiet qegħdin jiġu nklużi wkoll?  

DR AARON GRECH: Fl-ispiża tal-Gvern iva, imma ma żżidx il-GDP. Jekk iżżid il-pensjonijiet ma żżidx il-prodott gross domestiku għax dak huwa transfer. Imma jaffettwa l-ispiża tal-Gvern. Biex inkomplu fuq il-finanzi pubbliċi, aħna nbassru li d-defiċit tal-Gvern suppost li jonqos u jersaq lejn it-3%. Dan l-aktar għax bl-aħħar żviluppi l-piż ta’ ċerti sussidji, speċjalment tal-enerġija, mistenni li jkompli jonqos. Kif ukoll is-sena li għaddiet kien hemm xi spiża straordinarja li mhux mistennija li tiġi replikata din is-sena. 

Min-naħa l-oħra hemm ċertu tkabbir fid-dħul tal-Gvern li kien straordinarju wkoll. Fil-fatt kien hemm aktar effiċjenza fil-mod ta’ kif jinġabru t-taxxi, jiġifieri dawk se jibqgħu jinġabru imma mhux se jerġa’ jkollok aċċellerazzjoni fid-dħul. Allura dawn l-affarijiet suppost li they cancel out u suppost li l-fatt li s-sussidji jonqsu, se jwassal biex id-defiċit tal-Gvern ikompli jonqos u jersaq lejn it-3%. Il-proporzjon tad-dejn, min-naħa l-oħra, mistenni li issa jibda jiżdied xi ftit għax ir-rata ta’ tkabbir tad-denominator tal-prodott gross domestiku mhijiex se tkun għolja daqskemm kienet fil-passat, u allura l-effett tad-defiċit jibda jidher xi ftit fil-proporzjon tad-dejn. 

Biex nagħlaq fuq il-proġettazzjonijiet hemm element qawwi ta’ inċertezza f’dan it-tbassir. Imma minkejja dan, xorta nemmnu li l-bilanċ ta’ riskji għall-attività hawn Malta huma bilanċjati. Min-naħa, iva, id-domanda domestika tista’ tonqos b’aktar minn dak previst minħabba t-tensjonijiet ġeopolitiċi u t-tariffi l-ġodda u r-ritaljazzjoni li jista’ jkun hemm. Imma mbagħad, min-naħa l-oħra, qegħdin nassumu ħafna li s-suq tax-xogħol se jimmodera. U allura qed nassumu ħafna li dawn il-miżuri tal-labour market se jnaqqsu mill-inflows ta’ ħaddiema, u dak iżomm it-tkabbir li jista’ jkollok. Imma jista’ jkun li aħna qed inkunu konservattivi wisq, u dan ukoll iwassal sabiex ikollna labour market ftit aktar dinamiku, u allura aktar tkabbir fil-konsum. 

Min-naħa tar-riskji tal-inflazzjoni naħsbu li dawn huma bilanċjati. It-tariffi fl-immedjat jistgħu jgħollu xi ftit il-prezzijiet, jiġifieri jekk l-Unjoni Ewropea timponi xi tariffi, tista’ żżid il-prezzijiet fl-immedjat. Imma fit-tul it-tariffi jnaqqsu l-pressjoni inflazzjonarja għax inaqqsu r-ritmu ekonomiku fid-dinja. Barra min hekk nafu li l-banek ċentrali madwar id-dinja diġà indikaw li malli jaraw xi bidla fl-inflazzjoni se jieħdu passi immedjati bil-politika monetarja tagħhom. Min-naħa fiskali r-riskji jistgħu jkunu bil-maqlub. U forsi d-defiċit jista’ jkun ftit aktar milli qed nistennew għax wieħed mill-fatturi li għen sabiex id-defiċit jibda jonqos kien proprju dan it-titjib fl-andament tal-ġbir tat-taxxi, speċjalment fuq in-negozji. Dan importanti li jibqa’ jiġi sostnut fis-snin li ġejjin għax għen ħafna biex id-defiċit ikun ikkontrollat.

Ngħaddi issa l-kelma lis-Sur Alan Cassar.  

IS-SUR ALAN CASSAR (Chief Officer Financial Stability fil-Bank Ċentrali ta’ Malta): Min-naħa tiegħi se nagħti titwila ħafifa lejn l-iżviluppi li seħħew fis-settur bankarju matul is-sena li għaddiet. U se nibda bil-kapital, fejn hawnhekk naraw li l-banek komplew isaħħu l-kapital tagħhom, kemm jekk wieħed jieħu s-settur kollu globalment u kemm jekk wieħed jara biss dawk li nsejħulhom il-core banks, li huma l-banek ewlenin f’Malta. Dawn huma l-household banks Maltin li huma ngranati ħafna fl-ekonomija Maltija. Ta’ min isemmi wkoll li mhux biss il-kapital kien għoli u jiżboq il-medja Ewropea imma anke l-kwalità tiegħu kienet tajba ħafna. Jekk naraw il-core banks insibu li għandek 58% ta’ dan il-kapital li jissejjaħ CET1, il-Common Equity Tier 1 capital, li huwa l-iżjed kwalità ta’ kapital li jista’ jkollok fuq il-balance sheet. Din hija waħda mill-kategoriji ta’ żviluppi li wieħed dejjem ra min-naħa tas-settur bankarju Malti. 

Karatteristika oħra b’saħħitha tas-settur hija likwidità b’saħħitha, li din dejjem kienet ġejja primarjament mid-depożiti li l-banek igawdu min-naħa tad-depożitanti. Fil-fatt ir-rata ta’ tkabbir tad-depożiti kompliet tissaħħaħ, b’madwar 7.4% u kienet xprunata kemm mid-depożiti tal-familji u kemm mid-depożiti tal-kumpaniji. Fil-fatt id-depożiti tal-familji komplew jikbru, u kibru b’rata ta’ 7.1% filwaqt li d-depożiti tal-kumpaniji komplew jikbru u rpiljaw min-nuqqasijiet li konna rajna fis-sena ta’ qabel, u ċjoè fl-2023. 

Il-grafika tan-naħa tal-lemin qiegħda turi żewġ liquidity ratios. Dawn huma żewġ miżuri li jkejlu s-saħħa tal-likwidità fil-banek. Qed naraw kemm il-liquidity coverage ratio, li hija miżura short-term, jiġifieri requirements tal-banek li għandhom mal-likwidità tagħhom fix-short-term, kif ukoll dik fil-long-term, li nsejħulha n-Net Stable Funding Ratio, li tkejjel iżjed l-istruttura sħiħa tal-likwidità tal-banek. Kif qed naraw fiż-żewġ kategoriji, kemm l-LCR, li bħalissa taqbeż it-365% għall-core banks u t-375% għas-settur kollu. Din ir-rata hija għolja ferm. Jekk wieħed iħares lejn il-fatt li r-rata minima regolatorja hija ta’ 100%, hawnhekk qed nitkellmu fuq kważi erba’ darbiet aktar! Anke meta wieħed iqabbel mar-rati li naraw fil-medja Ewropea, li hija madwar 160%, hawnhekk qed naraw likwidità għolja ħafna min-naħa tal-banek Maltin. 

L-istess storja narawha wkoll fil-long-term indicator li semmejt aktar qabel, u ċjoè l-NSFR, fejn dan jaqbeż il-180% fiż-żewġ kategoriji, u huwa aktar għoli mill-medja Ewropea ta’ 127%. Jekk inħarsu ftit lejn il-profittabilità tal-banek naraw li din kompliet ttissaħħaħ għall-core banks. Fil-fatt ir-rata ta’ return on assets qabżet il-1% minkejja l-fatt li fl-2023 kienet diġà rdoppjat, meta abbażi tar-rata li konna rajna fl-2022 u kif qed naraw, jekk inqabbluha mal-linja s-sewda, li hija l-linja l-iżjed baxxa, u li hija tal-EU, il-profittabilità ta’ Malta hija iżjed għolja. 

ONOR. GRAHAM BENCINI: Għal din il-linja qiegħed tirreferi? 

IS-SUR ALAN CASSAR: Iva. 

ONOR. GRAHAM BENCINI: Tal-EU l-aktar waħda baxxa. 
IS-SUR ALAN CASSAR: Eżatt. 

ONOR. JEROME CARUANA CILIA: Tan-nofs x’inhi? 

IS-SUR ALAN CASSAR: Tan-nofs hija l-core banks, li kif qed taraw tinsab tiela’ u qiegħda taqbeż il-1%. Issa se nitkellem fuq tat-total banks, fejn hemmhekk naraw li l-profittabilità naqset għal-livelli tal-medja Ewropea wara li konna rreġistrajna tkabbir sostanzjali fl-2023. Dan it-tnaqqis fil-profittabilità ġej mill-banek li mhumiex ingranati fl-ekonomija Maltija, jiġifieri dawk li nsejħulhom international banks, li ma tantx huma sistemiċi minħabba l-importanza li għandhom fl-ekonomija. Dan ġej minħabba telf li sofrew mis-swieq barranin li huma joperaw fihom. 

Jekk inħarsu lejn il-kwalità tal-assi tal-banek u jekk naraw il-proporzjon ta’ dejn li ma jrendix, dak li ngħidulu l-MPL, naraw li din hija rata relevanti ħafna għal Malta għax il-banek Maltin għandhom mudell tradizzjonali ta’ business, li huwa ffukat fuq is-self. Jekk naraw l-MPL ratios, dawn komplew niżlin maż-żmien, u bħalissa qegħdin f’rata ta’ madwar 2%, kemm għall-banek kollha f’daqqa, jiġifieri dak is-salib li qed taraw, u kemm għall-core banks, li qegħdin rappreżentati bl-aħħar kolonna. Dan it-tnaqqis ġej kemm fl-MPLs għal xiri ta’ proprjetà residenzjali kif ukoll tnaqqis minn MPLs tal-kumpaniji. L-MPLs tal-kumpaniji, fl-2021 waqa’ bin-nofs, jiġifieri hemmhekk kien hemm titjib tajjeb ħafna min-naħa tal-kumpaniji. Il-messaġġ ta’ din l-islide hu li l-profittabilità tal-core banks qed tiżdied, qed tissaħħaħ, u dan mhux ġej a skapitu ta’ nuqqas fil-kwalità tal-assi tagħhom għax l-assi tagħhom xorta komplew jitjiebu. 

Jekk inħarsu lejn l-andament tas-self naraw li r-rata tat-tkabbir tas-self kompliet għaddejja b’saħħitha, bir-rata ta’ 6.5%. Dan it-tkabbir ġie primarjament min-naħa tal-familji Maltin, jiġifieri mil-loans li jingħataw lill-familji Maltin sabiex jixtru r-residenza tagħhom. Fil-fatt hawnhekk ir-rata ta’ tkabbir tas-self kibret għal 9%, li hija rata b’saħħitha ħafna. Imbagħad jekk wieħed jara d-dejn tal-kumpaniji, il-loans li jingħataw lill-kumpaniji, dan naqas u niżel għal 1.6% bħala rata ta’ tkabbir. Hawnhekk wieħed irid isemmi li qed naraw xejriet differenti f’setturi differenti għas-self tal-banek lejn il-kumpaniji. Fil-fatt jekk wieħed iħares lejn il-grafika ta’ fuq, tan-naħa tal-lemin, din qed taqsam il-kontribuzzjoni għar-rata ta’ tkabbir tas-self f’żewġ kategoriji maġġuri. 

Waħda minnhom, din t’hawn isfel, hija r-rata ta’ tkabbir ta’ self li jingħata lis-setturi li għandhom x’jaqsmu mal-proprjetà, jiġifieri kostruzzjoni, proprjetà kummerċjali u akkomodazzjoni. L-oħra t’hawn fuq, hija r-rata ta’ tkabbir għas-setturi l-oħrajn kollha li m’għandhomx x’jaqsmu mal-proprjetà. Kif tistgħu taraw ħafna mit-tkabbir huwa spjegat min-naħa tas-setturi li huma lejn il-proprjetà, jiġifieri self lejn il-proprjetà u s-setturi l-oħrajn qed jilagħbu rwol inqas importanti fid-domanda għas-self. Fil-fatt, fl-aħħar tas-sena l-oħra, dawn taw kontribuzzjoni negattiva, jiġifieri t-tkabbir kien ġej kollu min-naħa tas-setturi tal-proprjetà. U dan qed iħalli impatt fuq il-portafoll tal-banek għax qed isir iżjed konċentrat lejn dan it-tip ta’ self, lejn is-self fuq il-proprjetà, u allura jiftaħhom iżjed għal riskji li jistgħu jiġu min-naħa ta’ dan is-settur. 

Peress li r-rata ta’ tkabbir, kemm min-naħa tas-self lejn il-familji biex jixtru r-residenza tagħhom, u kemm lejn il-kumpaniji, min-naħa tar-real estate u construction, hija b’saħħitha, qiegħda tibqa’ tgħolli din il-konċentrazzjoni tal-portafoll tal-banek li diġà hija rata għolja ħafna. Bħalissa, din hija waħda mill-iżjed li għandna fl-Ewropa. Fil-fatt hija ta’ madwar 73% bħala portafoll, jiġifieri hemmhekk il-konċentrazzjoni hija għolja u huwa aspett tas-settur bankarju li l-Bank Ċentrali qed iħares lejh b’ċerta reqqa, u diġà ħa ċerti miżuri li dalwaqt se nsemmihom. 

L-islide li jmiss tagħti ħarsa lejn id-dejn ta’ min jissellef mingħand il-banek, jiġifieri l-counter parties tagħhom, għax meta wieħed jitkellem fuq is-settur bankarju jrid jitkellem ukoll fuq in-naħa tal-counter parties u r-reżiljenza tagħhom. Fuq in-naħa tal-lemin naraw id-dejn tal-kumpaniji, kemm mil-lat globali, jiġifieri l-kolonna sħiħa, u kemm meta wieħed ineħħi minnu s-self li l-kumpaniji jagħtu lil xulxin meta jkunu fi group structure , jiġifieri l-consolidated basis li hija l-kolonna l-iskura. Id-dejn hawnhekk jidher li tiela’, imma meta wieħed jarah a proporzjon tal-assi tal-kumpaniji, il-leverage, jiġifieri l-proporzjon nieżel u ilu nieżel mhux ħażin. Bħalissa qiegħed inqas mill-medja Ewropea ta’ 25.5%. Fil-fatt aħna qegħdin inqas minn 25%. 

Meta naraw in-naħa l-oħra, jiġifieri l-leverage tal-familji, naraw li dan tiela’ bil-mod il-mod. Ilu tiela’ ftit ftit maż-żmien, b’rata żgħira, imma dejjem tiela’, u bħalissa qed imiss il-medja Ewropea ta’ 23.5%. Dan irid jittieħed fil-kuntest tiegħu wkoll għax il-households, il-familji Maltin, għandhom kwalità ta’ assi tajba ħafna. Apparti l-fatt li kif qed naraw fl-aħħar kolonna l-proporzjon tal-assi mal-obbligazzjoni tagħhom hija iżjed minn erba’ darbiet, u wieħed irid iqis ukoll li nofs dawn l-assi huma miżmuma f’kontanti u depożiti fil-banek, jiġifieri assi likwidi ħafna. Fil-fatt, li kieku wieħed kellu jaqbad l-aħħar kolonna u jaqtagħha bin-nofs, din xorta tibqa’ ikbar mill-kolonna l-ħamra, t’hawn isfel, li huma l-obligations. Dan ifisser li b’mod globali d-dejn kollu jista’ jiġi mħallas mill-kontanti u d-depożiti li hemm fil-banek. Ovvjament dan mhux qed jidħol fil-merti ta’ saffi differenti ta’ familji imma dejjem qed nitkellmu b’mod globali.  

Min-naħa tiegħi xtaqt nagħlaq ftit din il-parti tal-preżentazzjoni billi nislet xi punti prinċipali li semmejt u ninsiġhom ftit mal-politika tal-bank. Kif rajna, is-settur bankarju baqa’ jaħdem u jopera b’likwidità u kapital għoli u b’saħħtu. Il-profittabilità tal-banek baqgħet b’saħħitha u anke l-kwalità tal-assi tagħhom. Kif rajna wkoll ir-reżiljenza finanzjarja tal-counter parties tagħhom huma b’saħħithom ukoll. Però, kif semmejt, is-settur bankarju qed jinfetaħ dejjem iżjed u qed jiġi esponut dejjem iżjed lejn is-setturi tal-proprjetà. 

ONOR. DAVID AGIUS: Din l-analiżi qabel il-fattur tal-HSBC jew wara? 

IS-SUR ALAN CASSAR: Qabel, però ma jaffettwax. Dan huwa l-portafoll tal-banek kollha. 

ONOR. DAVID AGIUS: Jiġifieri qed ngħidu li l-HSBC u l-oħrajn huma b’saħħithom imma xorta qamet din id-deċiżjoni li forsi se nitkellmu dwarha. 

IS-SUR ALAN CASSAR: Il-bank hawnhekk kien diġà attiv f’miżuri li wieħed għandu jieħu biex jissalvagwardja r-reżiljenza tas-settur, u ħadna diversi miżuri kemm fuq in-naħa tad-dejn u kemm fuq in-naħa tal-banek biex dawn ikollhom kapital addizzjonali u jkunu jistgħu jagħmlu tajjeb għal dawn ir-riskji. Fil-fatt, waħda mill-miżuri hija li l-banek qed ikunu obbligati li jżommu iżjed kapital addizzjonali a proporzjon ta’ kemm huma esposti lejn is-setturi tal-proprjetà. S’issa, din il-miżura qiegħda fuq il-proprjetà residenzjali imma bħalissa qegħdin nikkonsultaw mal-banek bil-proposta li għandu l-bank li jifrex din il-miżura għal setturi oħra relatati mal-proprjetà, pereżempju, kummerċjali. Naħseb dak kollu min-naħa tiegħi. 

IS-SUR ALEXANDER DEMARCO: Jien se ngħaddi għall-aħħar parti tal-preżentazzjoni u se nagħtikom rendikont tar-riżultati finanzjarji tal-bank innifsu għas-sena li ntemmet fil-31 ta’ Diċembru 2024. Ħa nibda billi nagħti ħarsa lejn l-iżviluppi li kellna fil-balance sheet tal-bank. Il-balance sheet totali tal-bank naqset b’€645 miljun, u qiegħda ftit aktar minn €10 biljuni. Kif spjegajt qabel, parti mir-raġunijiet - bħalma qed jiġri f’banek ċentrali Ewropej oħra – hi li aħna qed nirtiraw mill-politika monetarja straordinarja li konna għamilna fiż-żmien meta r-rati tal-imgħax kienu negattivi. U allura l-balance sheet tagħna qiegħda tonqos ukoll. Min-naħa tal-liabilities, parti kbira għalfejn ċkienet il-balance sheet kienet minħabba li rtirajna minn ċerta attività finanzjarja, minn dawk li nsejħulhom repo transactions. U dan għaliex wara Settembru l-Bank Ċentrali Ewropew iddeċieda li jnaqqas l-ispread bejn id-deposit facility rate u l-marginal refinancing operations rate minn 50 basis points għal 15 basis points. Għalhekk dan m’għamilhiex profittabbli aktar għalina li nieħdu sehem f’dawk it-tip ta’ operazzjonijiet u allura wassal sabiex inaqqas il-balance sheet tagħna. 

Apparti minn hekk, il-banek kummerċjali naqqsu d-depożiti magħna b’madwar €94 miljun is-sena l-oħra. Meta raw li l-imgħaxijiet se jibdew jinżlu daħlu u xtraw xi bonds b’rati aktar għoljin biex jintrabtu b’terminu aħjar. Il-Gvern naqqas ukoll id-depożiti mal-Bank Ċentrali b’madwar €166 miljun is-sena l-oħra u għalhekk magħna għandu madwar €800 miljun. Għalkemm il-Gvern mal-banek kummerċjali żied id-depożiti tiegħu b’madwar €0.5 biljun, hemmhekk għandu madwar €2 biljuni. Hawnhekk qed nirreferu għall-Gvern u l-kumpaniji tiegħu. Dawn kienu l-fatturi li naqqsu l-balance sheet. 

Min-naħa tal-assets dan ġie tradott b’inqas bilanċ fit-target. Kif għedt, il-monetary policy related assets, jiġifieri securities li konna xtrajna fiż-żmien meta kien hemm l-Asset Purchase Programme u l-Pandemic Emergency Programme, naqsu b’€123 miljun għax dawk li mmaturaw ma reġgħux ġew re-investiti. U ħadna deċiżjoni strateġika li nżidu l-ammont ta’ assi li ninvestu biex naqilgħu d-dħul minnhom b’madwar €944 miljun matul is-sena l-oħra. U żidna l-l-assets under management għal €3.8 biljun. 

Issa se ngħaddi għar-riżultati fuq il-profit and loss. Bħala banek ċentrali oħra taż-żona ewro l-mandat tagħna hija l-politika monetarja u mhux li nagħmlu l-profitti. Fil-fatt ħallasna prezz qares fl-2022 u fl-2023, mhux aħna biss imma l-banek ċentrali l-oħra kollha għax meta bdejna nżidu r-rati tal-imgħax, dak iż-żmien il-cost tagħna fuq id-depożiti li għandhom il-banek magħna beda jiżdied b’mod immedjat. Min-naħa l-oħra d-dħul li kellna fuq l-assi tagħna, fejn kellna assi li konna xtrajna fi żmien il-pandemija u anke qabel, li kienu b’rati ta’ imgħax baxx, ħolqu telf għall-banek ċentrali kollha fl-Ewropa, inkluż l-ECB. Dan kien l-effett li kellna fl-2022/2023, fejn kellna daqqa ta’ €40 miljun. Aħna konna ħsibna fl-għaxar snin ta’ qabel billi konna faddalna mill-profitti. Fil-fatt kellna madwar €130 miljun, li wżajna parti minnhom għal dan l-iskop. 

Is-sena l-oħra mill-politika monetarja erġajna qlajna daqqa ta’ €50 miljun min-net monetary income, però grazzi għall-istrateġija li għamilna ta’ re-investimenti fil-bank, id-dħul mill-imgħaxijiet tagħna s-sena l-oħra żdied b’madwar 22% jew b’madwar €14-il miljun. Anke min-negozju li għamilna fuq l-assi finanzjarji żidna l-qligħ b’madwar €8 miljuni oħra. Dan kien jiżboq ferm iż-żieda li kellna fl-ispejjeż, fejn kellna żieda ta’ €2.5 miljuni fi spejjeż, l-aktar dovuta minħabba ftehim kollettiv ġdid li kellna s-sena l-oħra, kif ukoll xi investimenti f’mezzi diġitali fl-operazzjonijiet tagħna. 

Hawnhekk bi pjaċir inħabbar li s-sena l-oħra l-Bank Ċentrali ta’ Malta kien wieħed mill-eċċezzjonijiet fost il-banek ċentrali fl-Ewropa għax għamilna profitt żgħir ta’ €5 miljuni. Min-naħa l-oħra rajna kellek il-Bank Ċentrali Ewropew tal-Italja, ta’ Franza u ta’ Spanja, li kollha kellhom telf ta’ bejn €7.3 biljuni u €7.5 biljuni! Il-Bank Ċentrali Ġermaniż kellu telf ta’ €20 biljun! U allura aħna morna relattivament tajjeb anke jekk għamilna profitt żgħir ta’ €5 miljuni. Hawnhekk il-bord tal-bank iddeċieda li jerġa’ jpoġġi dawn il-profitti fil-proviżjonijiet biex nerġgħu nibnu l-proviżjonijiet li kellna. 

Fl-aħħar nett nixtieq nirringrazzja lill-ħaddiema kollha tal-bank għall-isforzi li għamlu s-sena li għaddiet u għad-dedikazzjoni li wrew, li flimkien mal-management ksibna dan ir-riżultat pożittiv minkejja ċ-ċirkostanzi diffiċli li kellna u li għad għandna madwarna. Fil-fatt nista’ ngħidilkom li għadna ma ħriġniex minn din is-sitwazzjoni li kellna tal-politika monetarja Ewropea! U din is-sena se tkun struggle oħra.

IĊ-CHAIRPERSON: Grazzi ħafna tal-preżentazzjoni tagħkom u ningħaqad miegħek sabiex nirringrazzja lill-ħaddiema tal-Bank Ċentrali għax-xogħol kollu li għamiltu matul is-sena li għaddiet. Ngħaddu għall-mistoqsijiet u nsejjaħ lill-Onor. Graham Bencini. 

ONOR. GRAHAM BENCINI: Għandi żewġ mistoqsijiet. Paġna 6 slide 12 qed ngħidu “growth was driven by domestic demand and net exports” u għandna tabella fuq exports of goods and services li kkontribwixxew għat-tkabbir tad-domanda domestika. U inti għamilt referenza għall-fatt li kien hemm goods and services li kkontribwixxew għal dan it-tkabbir. Għandek xi informazzjoni fuq liema kienu l-goods and services li taw dan il-kontribut? 

DR AARON GRECH: L-aktar li kien hemm tkabbir kien mis-servizzi, mill-esportazzjoni tas-servizzi, jiġifieri kellek tkabbir min-naħa tat-turiżmu. Kellek tkabbir ukoll minn dawk li jgħidulhom servizzi professjonali. Kellek moderazzjoni ħdejn is-snin passati ta’ dak li ngħidulu l-gaming, imma kif qed tiġi trażmessa fl-istatistika uffiċjali l-gaming m’għadux jidher fis-settur tal-gaming biss. Illum il-gaming jidher f’ħafna setturi oħra, speċjalment fis-settur tal-marketing. Ħafna kumpaniji tal-gaming qed jiftħu kumpaniji tal-marketing u tar-research, u allura dak li forsi qed insejjaħ servizzi professjonali għandek parti minnu li fi snin oħra konna ngħidulu gaming. Dak huwa l-ikbar kontributur u kellek ukoll il-manifattura li kellha kontribut pożittiv ċkejken. 

ONOR. GRAHAM BENCINI: It-tieni mistoqsija hija fir-rigward tal-lukandi. Fi slide 14 għamilt referenza għall-fatt li l-HICP prices żdiedu minħabba ż-żieda fil-prezzijiet tal-lukandi. Dawn żdiedu across the board jew skont il-kategorija tal-lukandi? 

DR AARON GRECH: Tista’ tgħid li żdiedu across the board. Bħala lukandi kien hemm żidiet qawwija fil-prezzijiet tar-restoranti, li kienet x’aktarx relatata mat-turiżmu. Ovvjament jista’ jkun hemm effett fuq id-domanda domestika wkoll hemmhekk, imma jekk wieħed iħares lejn dak kollu li għandu x’jaqsam mat-turiżmu, il-lukandi, il-prezzijiet tal-air fares u l-akkomodazzjoni, isib li kellna żidiet qawwija ħafna. 

ONOR. GRAHAM BENCINI: Kollox sew imma l-lukandi, 3-star, 4-star u 5-star, rajtu l-istess żidiet jew inkella t-3-star żdiedu aktar mill-4-star u mill-5-star, jew il-5-star żdiedu aktar mill-oħrajn? 

DR AARON GRECH: Naħseb kien hemm żidiet mifruxa anke jekk wieħed iħares lejn is-settur tal-Airbnb, jiġifieri li mhuwiex eżatt bl-istilel imma huwa akkomodazzjoni li llum għandek kważi miljun u nofs li qed imorru fihom. Hemmhekk qed jikber b’rati ferm akbar mis-settur tal-lukandi. Jekk tara l-perċentwali qed ikun hemm żidiet kbar hemmhekk ukoll. Jekk wieħed iħares lejn l-HICP, parti sostanzjali minnu ġej mis-saħħa tal-industrija turistika. 

ONOR. GRAHAM BENCINI: 1.5 million għedt fis-sena qed imorru fl-Airbnb? 

DR AARON GRECH: Anke aktar issa. Għandek element qawwi ta’ growth. Jekk it-turiżmu overall tal-lukandi qed jiżdied b’10%, tipikament tal-Airbnb qed ikun id-doppju bħala growth! Jiġifieri x-share qed imur dejjem aktar lejn l-Airbnb. Tal-lukandi qed jiżdied imma ovvjament ix-share li qed imur fl-Airbnb qed ikun akbar. 

IĊ-CHAIRPERSON: Iż-żieda fil-prezzijiet marbuta mat-turiżmu, kemm qed tabbinawha maż-żieda fid-domanda jew mar-restrizzjonijiet fl-availabiltiy ta’ ħaddiema? Qed tattribwixxu parti miż-żieda fil-prezzijiet apparti d-domanda li sena wara sena qed tikber, imma l-limitazzjoni li qed ikollu dan is-settur fuq ħaddiema ġodda minn pajjiżi terzi li qed twassal biex ikun hemm din iż-żieda fil-prezzijiet? U qegħdin tikkomparaw jekk waħda hux qed taqbeż aktar lill-oħra jew bil-kontra? 

DR AARON GRECH: Naħseb fl-immedjat, s’issa, l-aktar fattur importanti huwa ż-żieda fit-turiżmu, jiġifieri d-domanda turistika qiegħda tikber b’rata ta’ 20%. Issa ilha madwar tliet snin għaddejja hekk. Dejjem qed nantiċipaw li tkun inqas imma dejjem qed ikollna 20%. Anke l-ewwel xhur ta’ din is-sena qed jurina li t-tkabbir fit-turiżmu huwa ta’ madwar 20%. Ovvjament l-industrija turistika llum saret industrija kważi dominata minn ħaddiema barranin, jiġifieri naħseb qabżet sew is-60% il-provvista ta’ ħaddiema li huma barranin. U allura jekk se jkollok restrizzjonijiet, se tolqot ħafna lil din l-industrija partikolari. Imma fl-istess ħin parti dejjem tikber tal-industrija issa qed toħroġ minn dak li nattribwixxu li huwa turiżmu li huma l-lukandi u li issa qed tmur fid-djar, f’self catering apartments, fejn m’għandekx bżonn ħaddiema because they cater for themselves. Fir-restoranti m’għandekx dak l-effett għax dawn iridu jmorru jieklu hemmhekk, imma fejn jidħol hotel staff il-piż tal-industrija turistika, id-domanda għal-lukandi taf x’aktarx maż-żmien tibda tonqos minħabba li n-nies qed imorru aktar lejn dawn l-appartamenti.  

IS-SUR ALEXANDER DEMARCO: L-evidenza minn pajjiżi oħra minn barra hija simili għax ċerti pajjiżi bħal Spanja, Greċja u anke l-Italja qed naraw ukoll dawn iż-żidiet fil-prezzijiet tal-akkomodazzjoni tagħhom. Għandhom domanda wkoll, jiġifieri mhux aħna biss għandna domanda. It-turiżmu qed jikber sew. M’ilux kellna opportunità ta’ laqgħa ma’ ċerti kumpaniji tal-ajru li jagħmlu long-haul flights li qalulna li huma qed jaraw li l-long-haul flights se jonqsu ħafna imma qed jaraw li se jiġu sostitwiti bid-domestic flights jew bil-European flights. Id-domanda hija b’saħħitha u dan qed jiġi rifless fil-prezz. U dan mhuwiex fenomenu ta’ hawnhekk biss. 

ONOR. GRAHAM BENCINI: Fuq l-istess suġġett, fl-Airbnb, ma nafx jekk għandkomx xi statistika. Peress li d-domanda qed tiżdied, għandkom xi ċifri fuq is-supply għal dawn il-proprjetajiet meqjusa bħala Airbnb? 

DR AARON GRECH: Biex tikri suppost ikollok liċenzja. Hemm statistika fuq l-ammont ta’ liċenzji tal-appartamenti. Aħna bħala Bank Ċentrali xi snin ilu - qabel il-pandemija - konna għamilna analiżi billi għamilna webscraping ta’ dawn is-siti biex naraw kemm fil-fatt hemm irreklamati hawn Malta u konna sibna li l-ammont ta’ proprjetajiet reklamati huwa ferm akbar minn dawk liċenzjati! Illum hemm regolazzjoni Ewropea li tesiġi li dawn is-siti jaqsmu l-informazzjoni mat-tax authorities tal-pajjiżi konċernati u f’kull pajjiż qed jinstab li hemm ammont kbir ta’ proprjetajiet li qed jiġu mikrija mingħajr permessi. Meta konna għamilna l-analiżi tagħna, konna sibna wkoll li, għalkemm l- Airbnb inizjalment kien beda b’kamra u tikrija jew ikollok xi flat u tikrih, illum qed jintuża min-nies li għandhom aktar minn wieħed. Fil-fatt konna sibna li ħafna proprjetajiet ikun hemm bniedem wieħed li jkollu xi 30 fuqu! Jiġifieri mhuwiex l-Airbnb kif beda imma sar qisu platform għal min ikollu ħafna proprjetajiet li jkun qed jikrihom. Naħseb li jekk jiġi regolat b’aktar rigorożità, speċjalment għall-Gvern se jkollu introjtu ferm akbar. 

IĊ-CHAIRPERSON: L-Onor. David Agius. 

ONOR. DAVID AGIUS: Sur Demarco, Sur Cassar u Dr Grech, nirringrazzjakom. Nixtieq immur ftit għal-loans, speċjalment dawk marbuta mal-households. Għandna ftit aktar dettall ta’ meta nitkellmu fuq household  loans, qed nitkellmu biss fuq dar jew flat li wieħed ikun se jgħix fih hu jew hemm elementi oħra? Nista’ nżid dak li konna qed nitkellmu fuqu ftit tas-sekondi ilu, jew nista’ nżid affarijiet oħra, bħal karozzi, eċċ.? Għandna idea? 

IS-SUR ALAN CASSAR: Hawnhekk qed nagħmlu distinzjoni bejn il-consumer credit, dak li semmejt inti, jiġifieri karozzi u mortgages. 

ONOR. DAVID AGIUS: Liema jiġi? Dan? 

IS-SUR ALAN CASSAR: Dak huwa l-consumer credit. 

IS-SUR ALEXANDER DEMARCO: Consumer credit, jiġifieri biex jixtru dgħajjes, karozzi, holidays, eċċ. 

ONOR. DAVID AGIUS: Kemm qiegħed dak? 

IS-SUR ALAN CASSAR: Qed jaqbeż l-10% imma għamel perjodu fejn kien baxx. Issa reġa’ beda tiela’ u kien iżjed għoli wkoll. 

ONOR. DAVID AGIUS: Jiġifieri dak kien qisu 15% u niżel 10%? 

IS-SUR ALAN CASSAR: Imbagħad għandek il-mortgages li huma s-self għal proprjetà residenzjali. 

ONOR. DAVID AGIUS: Residenzjali biss? 

IS-SUR ALEXANDER DEMARCO: Mhux bilfors residenzjali primarja. Jista’ jkun li xtrajt … 

ONOR. DAVID AGIUS: Summer residence. Imma meta qed ngħidu li jkollok tnejn, tlieta, erbgħa, ħamsa, eċċ. dawk jidħlu hemm ukoll? 

DR AARON GRECH: Jekk inti kumpanija u għandek blokka u tagħmilha għal dawn it-tip ta’ kirjiet, dik tiġi kummerċjali, jiġifieri tidħol fin-non-financial corporate li qiegħed immarkat bl-aħmar hawn isfel. Kif tkellimna dan it-tnaqqis qed juri xejriet differenti f’setturi differenti. Self li huwa relatat mal-kumpaniji, mal-kostruzzjoni jew mar-real estate għadu għaddej b’rata b’saħħitha. Huma s-setturi l-oħrajn f’daqqa li qegħdin ibaxxu din ir-rata ’l isfel. 

ONOR. DAVID AGIUS: Jiġifieri jekk kellna nieħdu bħala djar residenzjali, huwa ftit ’il fuq minn 10% hux hekk? 

DR AARON CASSAR: Ftit inqas minn 10%. 

IĊ-CHAIRPERSON: Tlabt lis-Segretarju sabiex jiċċirkola soft copies ta’ din il-preżentazzjoni għal fini tar-records tagħna. 

ONOR. DAVID AGIUS: Dawk għandna idea ta’ min bħala settur u age groups, li qed jagħmel dawn il-loans? Għandna up to 20 years, 25 years? Għanda idea jew le? Nafu jekk humiex fuq is-second home jew fuq il-first home? 

IS-SUR ALAN CASSAR: Iva, għandna informazzjoni fuq hekk. Aħna niġbru informazzjoni dettaljata. Il-fattur ġej minn żewġ naħat; kemm għar-residenza primarja u kemm għar-residenza sekondarja. 

ONOR. DAVID AGIUS: Ma tafx, bejn wieħed u ieħor, kemm hi tar-residenza primarja minn dawn l-ammonti? 

IS-SUR ALAN CASSAR: Hawnhekk m’għandix dik l-informazzjoni imma nista’ ngħaddihielkom. 

ONOR. DAVID AGIUS: Qed ngħid hekk għax moħħi qed imur għall-iskema tal-Gvern, li tant hi tajba, li naħseb li għandna nżiduha, tal-first-time buyers. Din l-iskema kif qiegħda tirrifletti fil-loans li qed jieħdu ż-żgħażagħ tagħna? U kemm hemm żgħażagħ li qegħdin jieħdu din l-iskema biex jissellfu ħalli jixtru d-dar tagħhom? Second home it’s a second home imma meta qed nitkellmu fuq first home u fuq żgħażagħ, ma nafx jekk għandniex analiżi tagħha? 
IS-SUR ALAN CASSAR: Għandna ċ-ċifri imma m’għandix miegħi hawnhekk. 

IS-SUR ALEXANDER DEMARCO: Iċ-ċifri nistgħu nibagħtuhomkom. 

ONOR. DAVID AGIUS: Il-fattur HSBC kif qed iħares lejh il-Bank Ċentrali? 

IS-SUR ALEXANDER DEMARCO: Aħna fuq l-HSBC wara li ħarġet l-istorja li x-shareholder għandu l-ħsieb li jbigħ is-sussidjarja ta’ Malta - mhux ta’ Malta biss għax iddikjaraw li jridu jirtiraw mis-suq Ewropew kollu. U fil-fatt hemm anke ta’ Franza għall-bejgħ - għamilna kuntatt mal-bank u nista’ ngħidlek li kull ġimgħa nirċievu informazzjoni mingħandu. Aħna qegħdin nimmoniterjaw din l-informazzjoni biex naraw jekk kienx hemm xi kambjament fl-andament tiegħu, jekk in-nies humiex jirtiraw d-depożiti tagħhom imma s’issa l-attività tal-bank għadha għaddejja b’mod normali. Il-bank huwa profittabbli, jiġifieri l-bank HSBC mhuwiex xi bank li qed joħloq paniku għax ma tafx jekk huwiex qed ifalli jew le. Huwa bank b’saħħtu. Naturalment it-transazzjoni tal-bejgħ hija privata bejn ix-shareholders tal-bank u min huwa interessat li jixtrih. 

S’issa li nafu huwa li l-bank ikkrea - kif jagħmlu l-banek kollha meta jkunu għall-bejgħ - data room biex il-bidders, min hu interessat, jidħlu f’din id-data room u jaraw x’inhi s-sitwazzjoni tal-bank. Dan bħal kull ħaġa oħra, meta qed tixtri oġġett, anke karozza tmur tara kemm għandha mili, kif inhuma t-tyres, eċċ., l-istess min qed jixtri l-bank irid jara x’assi għandu, x’dejn għandu, x’inhi l-kwalità tal-assi tiegħu, eċċ. Jiġifieri preżentement għaddejjin minn dak il-proċess. Dan mhuwiex proċess qasir għax anke meta tbigħ ħanut, mhux se tbigħu f’ġimgħa imma jieħu ż-żmien tiegħu. Imbagħad meta min qiegħed ibigħ il-bank jiddeċiedi li jagħżel il-bidder li jippreferi hu, isiru d-due diligences mill-awtoritajiet regolatorji li huma l-MFSA u eventwalment l-ECBU. 

ONOR. DAVID AGIUS: Mill-aspett ta’ nies, ta’ min għandu l-flus fil-bank, bħala Bank Ċentrali jew xi awtorità oħra, biex inserrħu moħħ in-nies li għandhom id-depożiti hemmhekk, hemm xi ħadd li qed jieħu ħsieb ħalli jissalvagwardja lil min għandu l-flus u d-depożiti hemmhekk? 

IS-SUR ALEXANDER DEMARCO: Punt tajjeb li qed tqajjem għax waħda mill-affarijiet li nistaqsu lill-bank innifsu hija fuq jekk hux qed ikollhom queries mid-depożitaturi. Kien hemm xi ftit żgħira fil-bidu, meta ħarġet l-aħbar, però m’hemm xejn aktar. Aħna personalment il-bank qatt ma rċevejna queries fuqu mingħand xi ħadd fuq jekk humiex safe l-flus hemmhekk jew le. Infakkar ukoll li l-flus tad-depożitanti għandhom il-garanzija tal-insurance fuqhom sa €100,000. Jiġifieri anke f’dak il-każ, li mhuwiex hekk, li l-bank qiegħed f’xi diffikultajiet finanzjarji, in-nies għandhom dik il-cover. Hemm imbagħad l-MFSA wkoll. Però l-istess ma tawniex indikazzjoni li qed ikollhom xi telefonati mingħand id-depożitanti li qegħdin f’xi paniku. Xejn minn dan. Kif għedt aħna kull ġimgħa jkollna kuntatt mal-bank u it’s business as usual. 

IĊ-CHAIRPERSON: Mistoqsija għas-Sur Cassar. Fi slide 11, fuq il-ġid tal-familji Maltin, fejn għandek it-total assets, hemmhekk qed tinkludi kemm ġid likwidu, depożiti l-bank u l-proprjetà li jkollhom? 

IS-SUR ALAN CASSAR: Le, dawk huma financials biss. 

IĊ-CHAIRPERSON: Jiġifieri jista’ jkollok bonds u equity imma ma jinkludux l-assi immobbli. 

IS-SUR ALAN CASSAR: Le, financial wealth biss. 

IĊ-CHAIRPERSON: Fi slide 22, jekk qed nifhem sew, għas-sena li għaddiet, qed tistmaw li l-familji Maltin f’assi likwidi kellhom madwar €27 biljun? 

IS-SUR ALAN CASSAR: Dawk differenti. Meta semmejt il-likwidità tagħhom jiena għedt li nofshom huma fl-iżjed mod likwidu tagħhom. 

IĊ-CHAIRPERSON: Okay, imma jistgħu jkunu bonds tal-Gvern. 

IS-SUR ALAN CASSAR: Jistgħu jkunu investimenti, bonds tal-Gvern, equities, u jista’ jkollok bonds li mhumiex daqshekk likwidi. 

IĊ-CHAIRPERSON: Imma ma jinkludux proprjetà. 

IS-SUR ALAN CASSAR: Le, ma jinkludux proprjetà. 

IĊ-CHAIRPERSON: Mistoqsija lil Dr Grech. Slide 13, jekk qed nifhem sew, bil-proviżjoni ta’ bżonn li hawn għax-xogħlijiet, li kieku dawk li bħalissa qed jirreġistraw għax-xogħol ikunu kollha employable, xorta waħda m’hawnx biżżejjed supply ta’ ħaddiema biex timla kull post tax-xogħol available? 

DR AARON GRECH: Iva, qabel kellna sitwazzjoni u hawnhekk mhux qed ngħidu għal dawk li qed jirreġistraw għax dawk ta’ fuq ir-reġistru ilhom issa għal ħafna snin baxxi. Din hija miżura tal-labour force survey, hemm sample, fejn jiġi intervistatur u jistaqsihom jekk iridux jaħdmu. Mhux min qiegħed fuq ir-reġistru li ovvjament hemm ċerti kriterji ta’ jekk tistax tkun fuq ir-reġistru jew le. Jekk tara l-provvista ġenerali ta’ min jixtieq jaħdem, għall-ewwel darba s-sena li għaddiet ġejna f’sitwazzjoni fejn jobs advertised huma aktar minn kemm hemm nies li kieku qegħdin hawn Malta u jixtiequ jaħdmu. 

Ovvjament, kif għedtlek, il-fatt li tixtieq taħdem ma jfissirx li trid timla l-job vacancies li hemm għax jista’ jkun li jridu computer programmer u inti ma tafx tuża l-computer. Imma jekk tassumi li kulħadd huwa preċiż kif jixtieq is-suq, m’għandniex biżżejjed ħaddiema. Fattur li rridu nżommu f’moħħna huwa li issa fadlilna l-2026 fejn se jkollna l-aħħar żieda fl-età tal-irtirar f’Malta, li kien proċess li kien qed ikabbar il-provvista ta’ ħaddiema għax kienet qed titlaq, imma wara l-2026 m’għandniex aktar. Issa dik iż-żieda li kien qed ikollna kultant żmien fil-provvista ta’ ħaddiema lokali se tieqaf ukoll. U allura aktar u aktar se jkollna bżonn li nsiru aktar effiċjenti. 

IĊ-CHAIRPERSON: L-aħħar mistoqsija tiegħi fuq slide 25. Minkejja t-tnaqqis fil-balance sheet tagħkom, qed nifhem sew li l-asset under management tagħkom, il-portfolio li tieħdu ħsieb intom, kiber b’madwar €1 biljun. Tista’ tispjegaha aktar din? 

IS-SUR ALEXANDER DEMARCO: Aħna niġbdu l-flus mit-target balance, jiġifieri aħna għandna bilanċ pożittiv hemmhekk. L-ewro sistema tatna aktar flus milli għandna nagħtu u qed nużaw parti minnhom, jiġifieri mit-target balance, u qed ninvestuhom f’assi, f’bonds, f’equity funds, u qed nagħmlu wkoll xi investimenti fid-deheb u f’xi komoditajiet oħrajn, biex intejbu l-income tagħna. Fil-fatt is-sena l-oħra żidna d-dħul tagħna minħabba dan l-investiment li għamilna, liema investiment renda aktar milli kieku ħallejniehom fit-target balance. 

IĊ-CHAIRPERSON: B’kollox qed nifhem li għandkom ’il fuq minn €3.8 biljun. 

IS-SUR ALEXANDER DEMARCO: €3.8 biljun li nimmaniġġjaw bħala assets fuq il-balance sheet tagħna. 

IĊ-CHAIRPERSON: Nirringrazzjakom tal-preżentazzjoni li tajtuna u mill-ġdid grazzi tal-ħidma tagħkom. Naħseb dik l-informazzjoni addizzjonali li se jkun qed jibagħtlek għaliha s-Segretarju tal-Kumitat tkun tista’ tiġi ċċirkolata ma’ kulħadd. Grazzi.

ONOR. DAVID AGIUS: L-informazzjoni li tlabt mhijiex esklussiva għalija imma staqsejt f’isem il-Membri kollha. Grazzi.

Fis-6.33 p.m. il‑Kumitat aġġorna għal data u b’aġenda li kellhom jiġu komunikati aktar tard. 

